
Methodoleg Proses wedi’i Thargedu 
‘Ymateb Cymesur i Bryderon ynglŷn ag Ansawdd Hyfforddiant’
	Cyd-destun:



Mae Addysg a Gwella Iechyd Cymru (AaGIC) yn atebol i’r GMC/GDC fel y rheoleiddiwr ansawdd addysg a hyfforddiant meddygol a deintyddol i raddedigion yng Nghymru. Mae’r cyfrifoldeb hwn yn cael ei gyflawni drwy Fframwaith Rheoli Ansawdd AaGIC sydd wedi’i roi ar waith i sicrhau bod hyfforddiant ac addysg yn cyrraedd safonau cenedlaethol.  
Mae’r Broses wedi’i Thargedu’n elfen ymatebol o Fframwaith Rheoli Ansawdd AaGIC ac mae’n cynnwys trefn sy’n galluogi AaGIC i reoli pryderon sy’n ymwneud ag ansawdd addysg a hyfforddiant fel y byddant yn codi, yn hytrach na chyfyngu unrhyw gamau i brosesau arferol a all gael effaith andwyol ar ddiogelwch gleifion neu hyfforddeion. Mae’r broses yn un sy’n gweithredu ar sail tystiolaeth ac mae wedi’i llunio’n benodol i sicrhau bod ymateb cymesur yn cael ei fabwysiadu yn achos pryderon.  
Mae cysylltiad agos rhwng y Broses wedi’i Thargedu a Phroses Risgiau’r Uned Ansawdd sy’n sicrhau tryloywder gyda darparwyr addysg lleol ac arweinyddion rhaglenni hyfforddi ynglŷn â math a difrifoldeb y pryderon ynglŷn ag ansawdd sy’n cael eu rheoli. Mae’r dull ar sail risg hwn hefyd yn hybu’r cyfleoedd i reoli ansawdd yn lleol gan alluogi problemau i gael sylw’n gynnar. O gofio bod AaGIC yn atebol yn y pen draw i’r rheoleiddiwr perthnasol am ansawdd addysg feddygol a deintyddol i raddedigion mae cysylltiad agos rhwng y broses hefyd â phrosesau rheoleiddiol, a dangosir hyn yn y fethodoleg, gyda disgrifiad gweledol ohoni yn ffigur 2, ‘Trosolwg o’r Broses wedi’i Thargedu’. 
Yn ogystal â bod yn atebol i’r rheoleiddiwr addysg feddygol a deintyddol perthnasol i raddedigion, mae gan AaGIC gysylltiadau penodol â rheoleiddwyr eraill sy’n cael eu cynnal drwy’r systemau canlynol:

· Concordat Cymru a sefydlwyd i sicrhau dull o gydweithio rhwng cyrff archwilio, arolygu, rheoleiddio a gwella.

· Mae gan AaGIC Femorandwm Cyd-ddealltwriaeth penodol ag Arolygiaeth Gofal Iechyd Cymru, (HIW) sydd wedi llunio fframwaith ar gyfer y berthynas waith rhwng y ddau sefydliad. O gofio rôl HIW fel y rheoleiddiwr gwasanaeth, prif ddiben y berthynas hon yw hybu diogelwch cleifion drwy rannu gwybodaeth yn briodol.

	Cwmpas y Broses



Mae cwmpas y broses hon wedi’i gyfyngu i reoli pryderon ynglŷn ag ansawdd addysgu a hyfforddiant meddygol a deintyddol i raddedigion yn unol â safonau rheoleiddio. Bwriedir i’r ddogfen broses hon fod yn un y bydd unigolion sydd â rôl weithredol mewn rheoli pryderon yn ymwneud ag ansawdd addysg feddygol a deintyddol i raddedigion yn ei defnyddio neu’n cyfeirio ati. Mae dogfennaeth ategol ar gael sy’n disgrifio sut mae mynegi pryderon ynghyd â chrynodeb byr i’r rhai sy’n dymuno cael trosolwg o’r broses ar gael gan Uned Ansawdd AaGIC.

	Methodoleg



Mae’r Broses wedi’i Thargedu’n cyflawni’r nod o sicrhau ymateb cymesur i bryderon drwy fabwysiadu dull fesul cam o reoli problemau’n ymwneud â hyfforddiant. Mae pedwar cam yn y broses sydd wedi’u disgrifio yn y paragraffau canlynol. Er bod pryderon yn aml yn cael eu huwchgyfeirio a’u hisgyfeirio yn ystod gwahanol gamau’r broses, nid oes yn rhaid gwneud hyn mewn ffordd ddilyniannol bob tro. Mae’r cam lle bydd pryder yn cael ei reoli wedi’i seilio ar y sgôr risg sy’n dod i’r amlwg ar ôl ystyried natur y broblem ar sail y dystiolaeth gysylltiedig. Mae hyn yn sicrhau bod AaGIC yn ymateb i ddifrifoldeb y pryder ac felly’n rhoi diogelwch y claf yn ganolog i’r broses. Ym mhob cam dylai cyfathrebu gynnwys yr arweinydd addysg perthnasol ar gyfer y Darparwr Addysg Lleol yn ogystal â strwythurau isadran lleol y Rhaglen Hyfforddi a strwythurau’r rhaglen hyfforddi i sicrhau bod yr holl dystiolaeth sydd ar gael yn cael ei hystyried ac i atal prosesau cynllunio gweithredu cyfochrog.   
Rheoli Tystiolaeth:
Gellir canfod pryderon yn ymwneud ag ansawdd addysg a hyfforddiant meddygol a deintyddol i raddedigion drwy amrywiaeth o ffynonellau. Mae’r diagram rheiddiol yn ffigur 1 isod yn cynnwys manylion am y ffynonellau tystiolaeth cyffredin a ddefnyddir i ganfod pryderon am hyfforddiant. Er bod y ffynonellau tystiolaeth yn y diagram yn dangos y sylfaen dystiolaeth gyffredin mae’n bwysig nodi y bydd Uned Ansawdd AaGIC yn ystyried pob ffynhonnell o dystiolaeth sydd ar gael i reoli pryderon am hyfforddiant. 
Ffigur 1: Ffynonellau Tystiolaeth Cyffredin 

Cam I: Ymchwiliad Cychwynnol 
Mae ‘Ymchwiliad’ Cam 1 yn briodol os oes pryder wedi dod i’r amlwg ond bod y dystiolaeth a gyflwynir heb ei thriongli. Mewn amgylchiadau o’r fath bydd angen agor ymchwiliad cychwynnol a all ddeillio o ystod o ffynonellau ac a all gynnwys hyfforddeion, hyfforddwyr, cyfadran leol, strwythurau rhaglen hyfforddi, rhanddeiliaid allanol neu brosesau rheoleiddio. Prif nod y cam hwn yw canfod a ellir cadarnhau pryder ar sail y dystiolaeth ac a ellir cymryd camau i ddatrys y broblem cyn gynted â phosibl. Byddai hyn fel arfer yn cynnwys cael rhagor o wybodaeth am natur y pryder ac unrhyw wybodaeth gyd-destunol a all fod wedi cyfrannu at fynegi pryder. Hefyd, efallai gofynnir am fanylion am unrhyw gamau a gymerwyd eisoes i ddatrys y broblem yn brydlon.  
Gellir cymhwyso Cam 1 hefyd os oes pryder o gam uwch yn y broses wedi’i isgyfeirio a bod angen monitro am gyfnod cyn cau’r achos i sicrhau bod y gwelliannau’n cael eu cynnal.
Canlyniadau Posibl y Cam 
Bydd cwblhau ymchwiliad yn arwain at un o’r tri chanlyniad posibl canlynol:
1. Nid oes angen cymryd camau pellach os bydd manylion achos y pryder cychwynnol a’r canfyddiadau’n cael eu cofnodi gyda’r Uned Ansawdd a bod yr achos yn cael ei gau. Fodd bynnag, bydd yr wybodaeth yn cael ei chadw i helpu i ddadansoddi tueddiadau yn y dyfodol.

2. Bod angen gweithredu er mwyn rhoi sylw i’r pryderon a fynegwyd ac a’r ôl gwneud hyn nid yw’n debygol y bydd y problemau’n codi eto. Dylid cytuno ar drefniadau monitro a dylid cofnodi’r canfyddiadau gyda’r Uned Ansawdd er mwyn adolygu cynnydd yn rheolaidd. 

3. Bod yr ymchwiliad wedi canfod rhagor o dystiolaeth sy’n dangos bod y pryderon yn ddigon difrifol i fod angen ymchwiliad/proses cynllun gweithredu ehangach i sicrhau y gellir cyflawni gwelliant sy’n cael ei gynnal. Bydd penderfyniad ar ba gam fyddai fwyaf priodol i reoli’r pryder yn cael ei wneud gan yr Uned Ansawdd a fyddai’n rhoi arweiniad a, phan yn briodol, cymorth i gymryd y camau nesaf. 

Cam II: Ymyriad gan Gyfadran Leol/Rhaglen Hyfforddi 
Bydd pryderon yn cael eu rheoli o dan gam II naill ai os oes tystiolaeth nad yw’r cynllun gweithredu a ddilynwyd yng ngham I wedi datrys y pryderon yn llawn neu lle mae’r dystiolaeth gychwynnol a gafwyd yn cael ei thriongli. Hefyd, mi all cam II fod yn briodol lle mae pryder lefel uwch wedi’i isgyfeirio a bod angen cynllun gweithredu gweddilliol neu fonitro penodol i sicrhau bod newid yn cael ei gynnal cyn ystyried cau’r achos. 
Prif nod cam II yw ymchwilio i’r pryder gyda chydweithrediad y gyfadran leol a’r rhaglen hyfforddi a gall hyn gynnwys ymweliad gan y rhaglen hyfforddi berthnasol. Byddai camau o dan y cam hwn fel arfer yn cynnwys, ond heb eu cyfyngu i’r canlynol:
· Ystyried y dystiolaeth o bob ffynhonnell sydd ar gael, fel adroddiadau manwl sy’n deillio o Ganlyniadau Arolwg Cenedlaethol y GMC ac adborth Diwedd Lleoliad, neu ddadansoddi llyfrau log, er enghraifft.

· Cyfarfodydd â hyfforddeion, hyfforddwyr ac unrhyw bersonél perthnasol eraill er mwyn deall yn well y rheswm sydd wrth wraidd y pryderon ac i ystyried datrysiadau posibl. Gall y rhaglen hyfforddi berthnasol ymweld â’r safle yn ystod y cam hwn a dylent gynnwys cynrychiolaeth neu o leiaf ymgysylltiad â strwythurau cyfadrannau lleol. 

· Sefydlu gweithgor i gynllunio ar gyfer unrhyw newidiadau sylweddol a all fod eu hangen i roi sylw i’r pryderon. Byddai cam o’r fath yn arbennig o berthnasol lle mae gan reoli pryder ynglŷn ag ansawdd oblygiadau i’r ffordd mae’r rhaglen yn cael ei rheoli. 

· Datblygu cynlluniau gweithredu clir a ddylai gynnwys trefniadau monitro clir ynghyd ag amserlenni cysylltiedig a swyddogion cyfrifol.
Er bod y cyfrifoldeb i ddatrys pryderon yn ystod y cam hwn yng ngofal strwythurau’r gyfadran leol a’r rhaglen hyfforddi, mae’n hanfodol bod cyfathrebu’n digwydd yn rheolaidd â’r Uned Ansawdd. Mae hyn yn sicrhau bod modd i’r Uned Ansawdd ddarparu cymorth anuniongyrchol priodol i helpu’r ymchwiliad a’r broses cynllun gweithredu ac mae hefyd yn galluogi AaGIC i gyflawni ei gyfrifoldeb i’r rheoleiddiwr.   
Canlyniadau Posibl y Cam 
Gellid rhagweld y canlyniadau canlynol yn y cam hwn:
1. Nad oes angen cymryd camau pellach ac felly dylai manylion am yr ymchwiliad a’r canfyddiadau gael eu cofnodi gan yr Uned Ansawdd a bydd yr achos yn cael ei gau. Fodd bynnag, bydd yr wybodaeth yn cael ei chadw i helpu i ddadansoddi tueddiadau yn y dyfodol.

2. Bod angen gweithredu i roi sylw i bryderon a fynegwyd ond y gellir gwneud hyn yn effeithiol drwy strwythurau’r gyfadran leol a’r rhaglen hyfforddi. Dylid cytuno ar drefniadau monitro a chofnodi’r canfyddiadau â’r Uned Ansawdd.  

3. Bod ymchwiliad wedi canfod rhagor o dystiolaeth sy’n dangos bod y pryderon yn rhai digon difrifol i fod angen ymchwiliad ehangach/proses cynllun gweithredu pellach i sicrhau gwelliannau a’u bod yn cael eu cynnal. Byddai penderfyniad ar ba gam fyddai fwyaf priodol i reoli’r pryder yn cael ei wneud gan yr Uned Ansawdd a fyddai hefyd yn rhoi arweiniad a, phan yn briodol, help i gymryd y camau nesaf.   

Cam III: Ymyriad Uniongyrchol gan yr Uned Ansawdd
Mae pryderon a reolir o dan Gam III o’r Broses wedi’i Thargedu fel arfer yn rhai mwy difrifol naill ai am fod goblygiadau i ddiogelwch cleifion neu am nad yw’n amlwg a oes cynnydd wedi’i wneud yn dilyn proses cynllun gweithredu flaenorol. Yn yr amgylchiadau hyn prif nod y cam yw datblygu cynllun gweithredu clir gydag amserlenni cysylltiedig a threfniadau monitro penodol. Hefyd, bydd adegau pan fyddai ymyriad yr Uned Ansawdd yn briodol oherwydd yr angen i roi sylfaen dystiolaeth bresennol o gam is yn y broses yn ei gyd-destun. Os bydd angen ymyriad o’r fath y nod fydd deall y cyd-destun lle mynegir pryder gyda golwg ar benderfynu a oes angen gweithredu neu fonitro mwy manwl ai peidio. 
Mae’n bosibl y bydd pryderon ar y lefel hon wedi’u huwchgyfeirio neu eu hisgyfeirio drwy gamau eraill neu yn yr achosion hynny lle mae golygiadau sylweddol i ddiogelwch cleifion gellir rheoli’r mater ar y lefel hon yn y lle cyntaf. Bydd y broses o reoli pryderon ar y lefel hon yn cael ei harwain gan yr Uned Ansawdd mewn cydweithrediad clos ag arweinydd y rhaglen hyfforddi berthnasol. Mae ymgysylltiad ag uwch reolwyr LEP (Darparwr Addysg Lleol) yn ogystal â strwythurau cyfadrannau lleol yn nodwedd bwysig o’r cam hwn a gellir ei gyflawni drwy un o’r dulliau canlynol:
· Bydd Ymweliad gan AaGIC wedi’i Thargedu fel arfer yn cynnwys cyfarfodydd â hyfforddeion, hyfforddwyr arweiniol ac uwch reolwyr y LEP. Bydd natur a phwyslais yr ymweliad yn ddibynnol ar y rheswm dros sbarduno adolygiad mwy ffurfiol. Mae casglu rhagor o dystiolaeth drwy’r cyfarfodydd hyn â hyfforddeion a hyfforddwyr arweiniol yn gyffredin mewn ymweliad, yn enwedig os mai’r nod yw rhoi’r pryder yn ei gyd-destun neu i adolygu cynnydd. Fodd bynnag, efallai y bydd adegau lle bernir fod cyd-destun y sylfaen dystiolaeth yn ddigonol ac er mwyn lleihau’r baich arolygu bydd yr ymweliad yn canolbwyntio ar gwrdd â’r prif gynrychiolwyr heb yr angen i gyfweld hyfforddeion. Bydd cyfansoddiad panel AaGIC ar gyfer yr ymweliad fel arfer yn cynnwys ond heb ei gyfyngu i’r cynrychiolwyr canlynol:

Cyfansoddiad Arferol Panel AaGIC:
· Cadeirydd, (Deon Ôl-raddedigion neu arall)
· Cynrychiolydd o’r Uned Ansawdd 
· Arweinydd Rhaglen Hyfforddi, (Os yw pryderon yn debygol o effeithio ar hyfforddeion ar raglenni lluosog, byddai’n briodol i gael arweinydd o bob rhaglen).
· Arweinydd cyfadran
· Cynrychiolydd Lleyg 
· Cynrychiolydd Coleg Brenhinol; (Bydd hyn yn gymwys fel arfer lle mae pryderon penodol yn ymwneud â’r cwricwlwm, lle mae’r Coleg hefyd wedi mynegi pryderon neu os oes angen penodol am allanoldeb arbenigedd). 

Bydd cadeirydd y panel yn gyfrifol am benderfynu a fydd absenoldeb byr rybudd unrhyw aelod allweddol o’r panel yn achos i ohirio’r ymweliad.

Os bydd angen cyfweld hyfforddeion fel rhan o’r broses bydd yr Uned Ansawdd yn cysylltu â’r Ganolfan Raddedigion berthnasol i ofyn am eu help i gydlynu hyn yn lleol gan atgoffa hyfforddeion bod cyfrifoldeb proffesiynol arnynt i fod yn bresennol pan yn bosibl.

Mae’r rhestr isod yn rhoi trosolwg o gynrychiolwyr yr LEP (Darparwr Addysg Lleol) y bydd AaGIC fel arfer yn gofyn am gyfarfod â hwy fel rhan o’r ymweliad. Fodd bynnag, mi all yr LEP wahodd cyflogeion LEP eraill os ydynt yn barnu eu bod yn berthnasol i’r broses. Os bydd yr LEP yn dymuno cynnwys cynrychiolwyr o’r tu allan i’r sefydliad ni chaniateir hyn heb gytundeb ymlaen llaw y Deon Ôl-raddedigion neu rywun wedi’i ddewis i gymryd ei le.

	Cynrychiolwyr arferol yr LEP:
· Cyfarwyddwr Meddygol Cynorthwyol, (Addysg a Hyfforddiant)
· Cyfarwyddwr Clinigol 
· Hyfforddwyr arweiniol 
· Tiwtor Coleg neu swydd gyfatebol
· Rheolwr Cyfarwyddiaeth 

Bydd cyfrifoldeb ar AaGIC i sicrhau bod y Cyfarwyddwr Meddygol yn cael ei hysbysu bod mater newydd yn cael ei reoli drwy broses ymweliad dan arweiniad yr Uned Ansawdd. Bydd cadeirydd panel yr ymweliad yn rhoi crynodeb llafar o’r prif ganfyddiadau i’r LEP ar ddiwrnod yr ymweliad a dilynir hyn gan adroddiad ffurfiol a fydd yn cynnwys gwybodaeth fwy manwl ar y canfyddiadau ynghyd â’r argymhellion. Os bydd achosion brys penodol yn dod i’r amlwg yn ystod yr ymweliad yna bydd crynodeb ohonynt yn cael eu e-bostio i’r LEP tra bydd yr adroddiad yn cael ei baratoi i atal unrhyw oedi i’r broses cynllun gweithredu. Yn ychwanegol at broses yr ymweliad bydd yr Uned Ansawdd yn sicrhau bod Prif Swyddog Gweithredol a Chyfarwyddwr Meddygol yr LEP perthnasol yn cael copi o adroddiad pob ymweliad. 

· Bydd adegau pan fydd yr amserlenni sy’n gysylltiedig â logisteg ymweliad llawn yn golygu y bydd angen dull cyflymach i reoli pryder yn ymwneud â hyfforddiant. Bydd hyn yn arbennig o wir os oes goblygiadau difrifol i ddiogelwch cleifion sydd angen eu huwchgyfeirio ar frys. Mewn achosion o’r fath bernir mai ymgysylltu uniongyrchol rhwng yr Uned Ansawdd ac uwch reolwyr yr LEP fyddai’r cam mwyaf priodol i'w gymryd. Gall hyn fod ar lafar yn y lle cyntaf gyda fersiwn ysgrifenedig i ddilyn. Mewn amgylchiadau o’r fath bydd cysylltiad rheolaidd rhwng AaGIC a’r LEP drwy gydol y broses cynllun gweithredu.
Bydd cynlluniau gweithredu a gyflwynir gan LEPau mewn ymateb i bryderon ynglŷn â hyfforddiant ar y lefel hon yn cael eu hadolygu gan yr Uned Ansawdd a hynny fel arfer ar y cyd ag arweinydd y rhaglen hyfforddi berthnasol. Os bydd angen eglurhad pellach yna bydd yn cael ei baratoi’n ysgrifenedig i’r LEP gyda dyddiad cwblhau ar gyfer ymateb. Efallai y bydd angen cyfarfodydd ychwanegol i gael cynllun gweithredu yn achos pryderon, a hynny ar ffurf grŵp gorchwyl a gorffen neu gyfarfodydd cynllunio lleol.  
Os bydd Ymweliad ffurfiol wedi’i Dargedu neu beidio yn ystod y cam hwn bydd monitro cynnydd wedi’i gynllunio’n nodwedd allweddol yn ystod y cam hwn. Gwneir hyn drwy lwybr ffurfiol fel ailadrodd ymweliad neu efallai y bernir y byddai’n briodol i gyfweliadau â hyfforddeion gael eu trefnu ar wahân ac y dylent gynnwys cynrychiolaeth o dîm y gyfadran; dylai hyn ddigwydd gydag arweinydd y rhaglen hyfforddi berthnasol. Hefyd, gellir ystyried ffynonellau tystiolaeth ar bapur fel rhan o’r broses fonitro. 
Canlyniadau Posibl y Cam:
Gellid rhagweld un o’r ddau ganlyniad canlynol yn y cam hwn:
1. Bod proses y cam gweithredu wedi arwain at welliannau ond bod angen sicrhau bod y gwelliannau’n cael eu cynnal. Mewn achosion o’r fath byddai trefniadau monitro penodol yn cael eu nodi a byddai’r mater yn cael ei isgyfeirio i Gam II. Ni fernir y byddai cau’r achos yn opsiwn priodol i bryder Cam III. 

2. Bod heriau o hyd wrth chwilio am ddatrysiad cynaliadwy a bod angen mewnbwn rheoleiddio penodol. Mewn amgylchiadau o’r fath byddai pryderon yn cael eu huwchgyfeirio i gam IV o’r broses.


Cam IV: Monitro Uwch 
Fel arfer bernir y byddai angen uwchgyfeirio i Fonitro Uwch yn achos y pryderon hynny’n ymwneud â hyfforddiant sy’n arbennig o gymhleth eu natur neu lle bu heriau wrth geisio canfod datrysiad cynaliadwy. Un o nodweddion allweddol y cam hwn yw er bod y pryder yn dal i gael ei reoli o dan Broses a Dargedir AaGIC, bydd mewnbwn rheoleiddiol penodol hefyd. Gall mewnbwn rheoleiddiol fod yn fuddiol yn achos pryderon cymhleth gan fod modd manteisio ar brofiad heriau tebyg mewn rhannau eraill o’r DU. Hefyd, mae’n anorfod y bydd mewnbwn rheoleiddiol yn gwella lefel y craffu sy’n gysylltiedig â’r pryder ei hun a’r modd y rheolir y pryder hwnnw. Gellir cyhoeddi pryderon Monitro Uwch ar wefan y rheoleiddiwr perthnasol i wella tryloywder. 
Gall AaGIC atgyfeirio pryderon penodol yn uniongyrchol at y rheoleiddiwr a fydd yn ystyried a fyddai’n briodol i ddyfarnu statws monitro uwch. Hefyd, os na all AaGIC roi sicrwydd digonol o ran rheoli pryder, gall y rheoleiddiwr roi pryder mewn statws monitro uwch yn dilyn trafodaeth ag AaGIC. Gall cyfraniad rheoleiddiol gynnwys presenoldeb ffisegol mewn ymweliadau neu gellir eu cynnal o bell.  
Byddai gweithgarwch cyffredin yn y cam hwn yn debyg i gam III ond gyda mewnbwn y rheoleiddiwr perthnasol.
Canlyniadau Posibl y Cam:
Gellid rhagweld un o’r canlyniadau posibl canlynol yn y cam hwn:

1. Cynllun gweithredu a monitro cynnydd.

2. Uwchgyfeirio i’r broses reoleiddiol – gellir gwneud hyn ar gais AaGIC neu gall y rheoleiddiwr farnu bod angen iddynt weithredu eu prosesau eu hunain os ydynt yn ddigon pryderus ynglŷn â chynnydd. Mewn achosion o’r fath byddai adolygiad rheoleiddiwr yn craffu ar y dull a ddefnyddir gan AaGIC i reoli’r pryder yn ogystal â dull yr LEP. 

3. Gall y rheoleiddiwr gynnwys amodau ar gymeradwyaeth mewn rhai amgylchiadau. Bydd y posibilrwydd o osod amodau o’r fath yn cael ei drafod ymlaen llaw ag AaGIC a’r LEP gyda hysbysiad ffurfiol ynglŷn ag union eiriad yr amod yn cael ei roi ar ôl cael cytundeb ar y mater.  

4. Isgyfeirio i gam arall o’r broses i fonitro’n barhaus i sicrhau bod gwelliannau’n cael eu cynnal Fel yng ngham III o’r broses ni fyddai cau pryder ar y lefel hon yn uniongyrchol byth yn cael ei ystyried yn briodol.

Tanseilio:
Efallai y bydd adegau lle bydd pryderon yn ymwneud â bwlio neu ymddygiad sy’n tanseilio’n cael eu canfod yn y sylfaen dystiolaeth. Mewn amgylchiadau o’r fath bydd AaGIC yn ymdrechu i weld a oes ffactorau ehangach sydd wedi cyfrannu’n uniongyrchol at fynegi’r pryder e.e. gall llwyth gwaith trwm gyda phwysau staffio sylweddol greu pwysau yn yr amgylchedd gweithio. Yn yr achosion hynny bydd y mater yn cael ei reoli’n unol â’r broses a ddisgrifiwyd uchod. Os credir fod yr ymddygiadau y rhoddwyd gwybod amdanynt neu y tybir sy’n bresennol yn haeddu gweithredu lleol pellach drwy bolisi Cymru Gyfan Urddas yn y Gwaith, yna bydd AaGIC yn cysylltu â swyddfa’r cyfarwyddwr meddygol i sicrhau bod camau lleol priodol yn cael eu cymryd. Ni fydd AaGIC o reidrwydd yn ymwneud rhagor yn uniongyrchol â’r prosesau lleol ond bydd yn monitro’r sefyllfa’n glos drwy ragor o adborth a geir drwy’r broses a dargedir.
Rheoli Pryderon Ansawdd Trawsffiniol:
Er bod y rhan fwyaf o’r rhaglenni hyfforddi y mae AaGIC yn rheoli eu hansawdd wedi’i lleoli yng Nghymru’n unig, bydd adegau pan fydd angen trefniadau trawsffiniol i reoli ansawdd. Mewn achosion o’r fath bydd yr egwyddorion canlynol yn gymwys:
· Pan fydd y pryder yn ymwneud â safle yng Nghymru ond sydd â deiliaid NTN, (Rhif Hyfforddi Cenedlaethol) o’r tu allan i Gymru bydd Proses wedi’i Thargedu AaGIC yn weithredol. Fodd bynnag, i gydnabod y craffu allanol ychwanegol bydd AaGIC  yn ymdrechu i gynnwys cynrychiolaeth briodol o’r Consortiwm neu’r grŵp rhanddeiliaid ehangach perthnasol.  

· Bydd AaGIC yn cysylltu â’r adran ansawdd berthnasol a, phan yn briodol, Deon Ôl-raddedigion y Trefnydd Addysg sy’n berchen ar yr NTN sy’n gysylltiedig â natur y pryder, y broses cynllun gweithredu a threfniadau monitro ar adegau allweddol drwy gydol y broses.

· Os ceir pryder sy’n deillio o safle y tu allan i Gymru ond sydd â’r potensial i effeithio ar ddeiliad NTN AaGIC, bydd AaGIC yn gweithio â’r Uned Ansawdd berthnasol.

Gwrthdrawiad Buddiannau:
Mae AaGIC yn cydnabod bod gan y sawl sy’n ymwneud ag addysg a hyfforddiant meddygol a deintyddol i raddedigion sawl rôl yn aml a all fod yn gysylltiedig â gwasanaeth a hyfforddiant. Er mwyn gwella tryloywder yn y Broses wedi’i Thargedu, bydd AaGIC yn cymryd pob cam rhesymol i ganfod unrhyw wrthdrawiadau posibl wrth ffurfio panelau ymweld, wrth ystyried tystiolaeth neu wneud penderfyniadau ar ddiwrnod yr ymweliad. Hefyd, byddai AaGIC yn disgwyl bod unrhyw un sy’n ymwybodol o wrthdrawiad posibl ac sy’n gysylltiedig â’r Broses wedi’i Thargedu yn datgan hyn i’r Uned Ansawdd. Os bydd gwrthdrawiadau’n cael eu canfod bydd AaGIC yn cymryd camau i sicrhau bod elfennau allanol priodol o fewn y broses i sicrhau craffu ychwanegol a bod yr adroddiad o’r ymweliad yn cynnwys manylion am unrhyw wrthdrawiadau a ganfuwyd yn ystod ymweliad.

Cau Pryderon:
Mae AaGIC yn adolygu pob pryder ynglŷn â hyfforddiant i ganfod a oes angen uwchgyfeirio neu isgyfeirio pellach. Gall penderfyniadau i gau pryder ynglŷn â hyfforddiant gael eu gwneud yn uniongyrchol gan yr Is-Ddeon (Ansawdd a Llywodraethu), Deon Cyswllt (Ansawdd) neu Reolwr Ansawdd. Neu, gellir argymell cau’r mater ac yn yr achosion hyn bydd y pwyntiau canlynol yn cael eu defnyddio i lywio’r penderfyniad i gau:
· Os oes argymhelliad wedi’i wneud i gau mater dylid cael tystiolaeth o gytundeb rhwng strwythurau cyfadran a rhaglen hyfforddi lleol.
 
· Dim ond yn achos pryderon risg isel sydd o dan Gam I neu II o’r Broses wedi’i Thargedu y gellir ystyried cau.

· I ba raddau mae tystiolaeth ddigonol i ddangos bod y pryderon wedi cael sylw mewn modd cynaliadwy a fyddai’n golygu eu bod yn annhebygol o ddigwydd eto. Bydd copïau o unrhyw ddogfennaeth berthnasol fel adroddiadau o gyfweliadau â hyfforddeion, detholion o lyfrau log ac ati yn cael eu hystyried yn y broses benderfynu.

Allwedd:
Rheoli gan y Rheoleiddiwr
Proses AaGIC
Ffigur 2: Trosolwg o Broses wedi’i Thargedu AaGIC


Rheoleiddiwr


Cam IV                          Monitro Uwch 
 
 

Amcan:
Mae pryderon ar y lefel hon y tu allan i brosesau rheoli ansawdd AaGIC ac maent felly’n amodol ar ofynion rheoleiddiol. Gall AaGIC atgyfeirio pryderon yn uniongyrchol neu gall y rheoleiddiwr sbarduno ymateb o’r fath i bryderon fel arfer o ganlyniad i bryderon ynghylch cynnydd neu pryderon arbennig o ddifrifol/cymhleth.

Opsiynau o ran Canlyniad y Cam:
· Cynllun gweithredu a monitro cynnydd 
· Tynnu cymeradwyaeth yr hyfforddiant yn ôl 
· Isgyfeirio i brosesau a monitro AaGIC.


Cam III                          Ymyriad Uniongyrchol yr Adran Ansawdd
 
 
Amcan y Cam:
Sicrhau cyfraniad gan y rheoleiddiwr ac uwch swyddogion yr LEP yn achos pryderon sydd naill ai’n arbennig o gymhleth neu lle nad yw prosesau cynlluniau gweithredu blaenorol wedi arwain at ddatrysiad cynaliadwy. Mae materion a reolir yn y cam hwn yn cael eu rheoli o fewn prosesau ansawdd AaGIC ond gyda chyfraniad penodol y rheoleiddiwr. 

Opsiynau o ran Canlyniad y Cam:
· Cynllun gweithredu a monitro cynnydd.
· Uwchgyfeirio
· Isgyfeirio a monitro.


Cam II                            Ymyriad Arweinydd y Gyfadran/Rhaglen Hyfforddi 
 
 

Amcan y Cam:
Sicrhau bod y pryderon hynny o natur fwy difrifol neu lle nad oes cynnydd amlwg yn cael eu codi ar lefel uwch yn yr LEP.  Gall pryderon a fynegir yn y cam hwn gynnwys Ymweliad llawn wedi’i Dargedu.

Opsiynau o ran Canlyniad y Cam:
· Cynllun gweithredu a monitro cynnydd.
· Uwchgyfeirio
· Isgyfeirio a monitro.


Amcan y Cam:
Ymchwilio i’r pryderon drwy gydweithrediad y Cyfadran Leol a’r Rhaglen Hyfforddi. Gall y cam hwn gynnwys ymweliad gan yr Ysgol berthnasol.

Opsiynau o ran Canlyniad y Cam:
· Cynllun gweithredu a monitro cynnydd.
· Uwchgyfeirio
· Isgyfeirio.
· Cau.
Cam I                           Ymchwiliad Cychwynnol 
 


Amcan y Cam:
Canfod a ellir cadarnhau’r pryder ar sail y dystiolaeth.

Opsiynau o ran Canlyniad y Cam:
· Cynllun gweithredu a monitro.
· Uwchgyfeirio
· Cau.






Evidence

Atodiad Un 
Rhestr o Dermau
ARCP
Mae’r Adolygiad Blynyddol o Ddatblygiad Cymhwysedd (ARCP) yn broses asesu ffurfiol sydd, ar sail tystiolaeth a gasglwyd gan yr hyfforddai ac Adroddiad Strwythuredig Goruchwyliwr Addysgol, yn asesu gallu hyfforddai naill ai i gwblhau hyfforddiant neu i symud ymlaen i lefel nesaf y rhaglen hyfforddi. Mae’r broses ARCP yn cael ei hategu gan arfarniad, asesiad a chynllunio blynyddol sy’n ei rhagflaenu. Mae panel ARCP yn ystyried y dystiolaeth a gyflwynwyd iddo i benderfynu a yw hyfforddai wedi cyflawni’r holl gymwyseddau gofynnol ac wedi gwneud cynnydd digonol. Mewn achosion lle bydd y canlyniad yn anfoddhaol, gall y panel wneud argymhellion ar gyfer unrhyw hyfforddiant ychwanegol neu benodol sydd ei angen. 

Tiwtor Coleg 
Mae gan Diwtor Coleg gyfrifoldeb i gynnal a goruchwylio hyfforddiant ac addysg yn y Darparwr Addysg Lleol. Eu prif gyfrifoldeb yw meithrin a datblygu argaeledd profiadau hyfforddiant o safon uchel gyda help cydweithwyr eraill sy’n ymwneud ag addysg a hyfforddiant meddygol.

Darparwr Addysg Lleol, (LEP)
Darparwyr Addysg Lleol (LEP) yw’r term a ddefnyddir i gyfeirio at sefydliadau hyfforddi. Yng Nghymru byddai hyn yn cyfeirio at y Bwrdd Iechyd Lleol neu’r Ymddiriedolaeth GIG berthnasol.
 
Arweinydd Cyfadran 
Penodir Arweinyddion Cyfadrannau (FL) gan, ac maent yn gweithio mewn partneriaeth ag AaGIC i ddarparu addysg a hyfforddiant meddygol o safon uchel i raddedigion o fewn Byrddau/Ymddiriedolaethau Iechyd. Mae meysydd cyfrifoldeb Arweinyddion Cyfadrannau’n amrywio:
Arweinydd Cyfadran dros Ansawdd/Llywodraethu Addysgol:
Mae ganddynt gyfrifoldeb penodol am systemau rheoli ansawdd a gweithredu safonau’r Cyngor Meddygol Cyffredinol o fewn yr LEP. Maent yn gweithio ag adrannau lle mae pryderon ynglŷn ag ansawdd hyfforddiant ac maent yn gyfrifol am hyrwyddo a rhannu arferion da.  
Arweinydd Cyfadran dros Gymorth i Hyfforddwyr: 
Eu rôl yw sicrhau systemau i ganfod a chynorthwyo’r holl Oruchwylwyr Clinigol ac Addysgol o fewn y Bwrdd Iechyd, gan gynnwys helpu i gefnogi a threfnu digwyddiadau i hyfforddwyr.
Arweinydd Cyfadran dros Gymorth i Hyfforddeion: 
Mae ganddynt gyfrifoldeb penodol i sicrhau y darperir trefniadau cymorth priodol i hyfforddeion a hyrwyddo ‘llais yr hyfforddai’ ac ymgysylltu â hyfforddeion mewn mentrau gwella ansawdd. 

Sefydliadau Rheoleiddiol 
· Y Cyngor Meddygol Cyffredinol (GMC)
Y GMC yn unig sydd â chyfrifoldeb statudol dros sicrwydd ansawdd addysg a hyfforddiant meddygol i raddedigion. Wrth gyflawni’r cyfrifoldeb hwn, mae gan y GMC Ddeoniaethau Awdurdodedig/LETB fel y sefydliadau sydd ag atebolrwydd am reoli ansawdd addysg a hyfforddiant meddygol i raddedigion. Felly mae’r holl weithgarwch rheoli ansawdd ar gyfer addysg a hyfforddiant meddygol i raddedigion o fewn cyd-destun rheoliadol y GMC. Wrth ymgymryd â’i weithgarwch sicrhau ansawdd mae’r GMC wedi cymeradwyo dull AaGIC o reoli ansawdd.
 
· Y Cyngor Deintyddol Cyffredinol (GDC)
Mae’r GDC yn gyfrifol am reoleiddio deintyddiaeth yn y DU er nad oes safonau cynhwysfawr wedi’u cwblhau eto. Er bod ymagwedd y GDC tuag at reoleiddio addysg a hyfforddiant yn llai datblygedig na meddygaeth, rhagwelir y bydd yn cynyddu yn y dyfodol a bydd yn cael ei ategu gan fframwaith ansawdd sengl AaGIC.   

· Arolygiaeth Gofal Iechyd Cymru (HIW)
Arolygiaeth Gofal Iechyd Cymru yw rheoleiddiwr annibynnol gofal iechyd yng Nghymru ac mae ei weithgarwch arolygu felly’n cynnwys y gwasanaeth lle mae hyfforddiant meddygol yn digwydd. Er nad yw AaGIC yn atebol i HIW, o gofio’r gydberthynas amlwg rhwng gwasanaeth a hyfforddiant mae cysylltiad wedi’i feithrin. Mae’r cysylltiad hwn yn cael ei ategu gan femorandwm cyd-ddealltwriaeth sy’n rhoi system i AaGIC i rannu gwybodaeth briodol sy’n cydnabod yr angen am ddull sy’n canolbwyntio ar y cleifion wrth reoli ansawdd. 

Risg
Mae risg yn golygu digwyddiadau anhysbys a all effeithio ar allu sefydliad i gyflawni ei nodau. Mae’r Sefydliad Rheoli Risgiau’n diffinio risg fel ‘y cyfuniad o debygolrwydd digwyddiad a’i ganlyniadau’. Yng nghyd-destun rheoli ansawdd addysg a hyfforddiant meddygol a deintyddol i raddedigion mae risg yn cael ei gweld fel y graddau y mae neu mae’n debygol y bydd gwyro oddi wrth safonau cenedlaethol.

Rheoli Risgiau 
Mae AaGIC yn defnyddio dull ar sail risgiau i reoli pryderon ynglŷn â hyfforddiant. Mae hyn yn ein galluogi ni i flaenoriaethu ein gweithgarwch ac mae’n sicrhau bod ein gweithgarwch ansawdd yn canolbwyntio ar y meysydd lle mae mwyaf o angen amdano. Mae risgiau’n cael eu canfod lle mae ffynonellau tystiolaeth yn dangos nad yw swydd neu raglen hyfforddi o bosibl yn cyrraedd safonau hyfforddiant cenedlaethol a bod perygl i ddiogelwch cleifion. Gall unrhyw un o fewn neu’r tu allan i’r gymuned addysg a hyfforddiant meddygol a deintyddol i raddedigion dynnu sylw at bryderon. Mae adroddiadau risg yn cael eu cynhyrchu i sicrhau tryloywder a gellir defnyddio’r rhain fel adnodd ar gyfer rheoli ansawdd lleol ac mae sgoriau’n cael eu hadolygu’n rheolaidd ar sail tystiolaeth a gafwyd drwy fonitro. Mae adroddiadau risg yn cael eu lledaenu’n ffurfiol rhwng arweinyddion rhaglenni hyfforddi a Darparwyr Addysg Lleol dair gwaith y flwyddyn. Mae’r adroddiadau’n cynnwys gwybodaeth am bob maes sy’n achos pryder ac sy’n cael eu monitro gan Uned Ansawdd AaGIC ar unrhyw adeg, ac maent yn cynnwys sgôr risgiau ar gyfer pob mater sy’n seiliedig ar ddifrifoldeb y materion a’r tebygolrwydd y bydd yn effeithio ar ansawdd yr hyfforddiant. Mae rhagor o wybodaeth ar gael ym Mhroses Rheoli Risgiau AaGIC. 

Fframwaith Rheoli Ansawdd 
· Elfen Reolaidd 
Mae AaGIC yn cynnal ymweliadau comisiynu blynyddol ag LEPau. Mae’r broses hon yn hwyluso trafodaeth strategol ar gomisiynu a datgomisiynu swyddi hyfforddi yn ogystal â rhoi system i ystyried yr amgylchedd addysgol. Hefyd, mae gan AaGIC Broses Adrodd ar Raglenni Hyfforddi’n Flynyddol sy’n seiliedig ar hunanasesiad yn erbyn safonau’r rheoleiddiwr. Mae’r broses yn cynnwys proses adborth er mwyn gwella’r trefniadau llywodraethu mewn rhaglenni hyfforddi.

· Elfen Ymatebol 
Yr elfen ymatebol yn y fframwaith rheoli ansawdd yw’r system lle mae pryderon ynglŷn ag ansawdd hyfforddiant yn cael eu rheoli os a phryd y byddant yn codi yn hytrach nag aros am brosesau rheolaidd.  

Sicrhau Ansawdd 
Sicrhau ansawdd yw’r prif weithgarwch y mae rheoli ansawdd a rheolaethau ansawdd yn cyfrannu ato. Mae sicrhau ansawdd yn broses sy’n cynnwys yr holl bolisïau, safonau, systemau a phrosesau sydd ar waith i sicrhau hyder y bydd canlyniadau’n cyrraedd y meini prawf ansawdd. Yng nghyd-destun addysgu a hyfforddiant meddygol a deintyddol i raddedigion yn y DU y sefydliad rheoleiddio perthnasol sy’n gyfrifol am weithgarwch sicrhau ansawdd.

Rheoli Ansawdd
Mae’r term rheoli ansawdd yn cyfeirio at y trefniadau a ddefnyddir gan sefydliad i sicrhau bod addysg a hyfforddiant meddygol i raddedigion yn cyrraedd safonau cenedlaethol. Mae’r trefniadau’n cael eu cyfleu fel arfer mewn fframwaith rheoli ansawdd sy’n cynnwys trosolwg o’r holl strwythurau a roddwyd ar waith i alluogi sefydliad i gyflawni ei gyfrifoldebau rheoli ansawdd. AaGIC sy’n gyfrifol am reoli ansawdd.   

Rheolaethau Ansawdd 
Mae gweithgarwch rheolaeth ansawdd yn rhoi pwyslais ar ganlyniadau ac felly mae’n ymwneud yn bennaf â gwerthuso a yw cynnyrch yn cyflawni set o feini prawf rhag-ddiffiniedig. Yng Nghyd-destun addysg a hyfforddiant meddygol i raddedigion y Darparwr Addysg Lleol ac Arweinyddion Rhaglenni Hyfforddi sy’n gyfrifol am ystyried ansawdd yn erbyn safonau cenedlaethol. 

Sylfaen Dystiolaeth Gyffredin


Adborth ARCP/RITA


Adborth ar Ddiwedd Lleoliad


Adroddiadau Blynyddol Rhaglenni Hyfforddi


Arolygon Hyfforddiant Cenedlaethol


Ymweliadau Rheoleiddio


Adborth Cyfadran Leol/Rhaglen Hyfforddi


Proses Gomisiynu


Adborth Coleg Brenhinol


Adborth Uniongyrchol Hyfforddai neu Hyfforddwr

